
probablemente de maior impacto para os 
efectos que nos ocupan, son aquelas 
xestionadas por parte da Consellería do 
Medio Rural, é interesante facer un esforzo de 
inventariado xa que as fontes de 
financiamento potencial son máis numerosas 
e poden proceder, por exemplo, doutras 
Consellerías (como a de Medio Ambiente), das 
Deputacións Provinciais (como é o caso do 
programa ‘O que non arde’ da Deputación 
Provincial de Lugo), entidades locais ou os 
Grupos de Desenvolvemento Rural (a través 
do programa LEADER). O tipo de gastos e 
investimentos elixibles así como o perfil de 
beneficiario potencial varía dunhas a outras. 
Ter un coñecemento axeitado do enfoque das 
axudas tamén é importante para prever en 
que momento é preferible, ou posible, facer a 
solicitude correspondente.

Capítulo aparte merecen as axudas directas 
da Política Agrícola Común e que se abordan 
na Guía de Apoio á Incorporación elaborada 
polo proxecto TERRACTIVA, xa referida con 
anterioridade neste documento. Ditas axudas 
vencéllanse en boa medida á utilización da 
terra e polo tanto en numerosas ocasións 
acceder á terra significa tamén acceder ás 
mesmas. Porén, o marco administrativo da 
PAC é complexo e require de atención especial 
para poder navegar a través.

4.5. Acondicionado e comezo da 
actividade nas terras

Esta fase, aínda que en senso estrito xa é 
posterior ao acceso á terra, representa a 
materialización real dese acceso. Unha vez se 
seguiron os pasos antes descritos esta fase 
consiste na execución daquilo xa planificado e 
contaríase, normalmente, coa suficiente 
información e recursos para proceder. Porén, 
o acompañamento da entidade ás persoas 
entrantes pode ser igualmente beneficiosa e 
mesmo máis crítica que en fases previas. 

Cando menos, son tres os aspectos sobre os 
que incidir nesta fase: 

» as actuacións físicas que, de se-lo caso, 
son necesarias para acondicionar os 
terreos para a actividade que pretenda 
desenvolverse; 

» a normativa en vigor a considerar para a 
execución da actividade futura e/ou das 
actuacións de acondicionamento 
necesarias para levala a cabo;

» as posibles axudas ás que optar para 
acometer os investimentos e melloras 
necesarias. Este aspecto é abordado na 
Guía de apoio á incorporación

Como sucedía nos puntos anteriores, o grao 
de implicación da entidade no apoio á persoa 
NE pode variar nos diferentes eidos 
mencionados.

4.5.1. Acondicionamento dos terreos

En ocasións a entidade contará cos medios 
técnicos para aconsellar e acompañar na 
determinación e execución das melloras 
necesarias nos terreos, en función do seu 
estado inicial e da actividade que se pretenda 
realizar nas mesmas, ou no seu defecto ter 
identificado quen pode axudar niso. Este é o 
momento, se non se fixo xa antes (tal e como 
se aconsella no apartado 4.2.4.1 de 
caracterización agronómica), de avaliar as 
condicións produtivas das parcelas e facer as 
emendas necesarias.

É nesta fase cando facilitar visitas das NE a 
outras explotacións cunha orientación 
produtiva semellante volve a ser moi 
importante, para coñecer os puntos de vista 
daquelas persoas máis experimentadas nesa 
produción e capitalizar os seus consellos, de 
se-lo caso.



60

ATERRANDO NO SECTOR AGRARIO | COMO APOIAR ÁS PERSOAS NOVAS ENTRANTES NO ACCESO Á TERRA?

O apoio nas diferentes fases

O propio acompañamento, ter ‘alguén con 
quen debater as opcións’, ten un efecto 
beneficioso nun momento no que as decisións 
operativas se acumulan e os cambios en 
relación ao planificado e imprevistos son 
inevitables.

A entidade tamén pode aportar información 
sobre os diferentes provedores de bens e 
servizos presentes na zona e que poidan ser 
precisos para as actuacións a acometer, sobre 
todo naqueles casos nos que a persoa NE non 
coñecemento do territorio.

Finalmente, pode darse o caso de que a propia 
entidade poida asumir parte dos custos ou 
dos traballos necesarios.

4.5.2. Normativa

No estudo realizado polo proxecto de 
TERRACTIVA sobre as persoas NE en Galicia, a 
burocracia e normativa asociada ás 
actividades agrogandeiras foi identificada 
como un dos obstáculos principais á hora de 
incorporarse. Esta fase de primeiras 
actuacións nos terreos é un exemplo do 
anterior e, polo tanto, a información e apoio 
que a entidade poida prestarlle á persoa NE é 
dun gran valor. Así, a entidade pode 
identificar, organizar e dispoñibilizar dun 
xeito unificado e ordenado as diferentes 
autorizacións e permisos necesarios para 
acometer as actuacións máis habituais 
durante o acondicionamento dos terreos 
para a actividade agro-gandeira no ámbito 
territorial de referencia.

Nesta fase deberase volver a revisar a 
información xa obtida no seu momento, 
segundo o indicado no apartado 4.2.4.2, sobre 
caracterización legal das terras para 
actualizar, de se-lo caso, que normativa xeral 
ou sectorial afecta tanto á actividade que se 
vai implantar, como, en particular ás 
actuacións a realizar nos terreos para o seu 

acondicionamento. En particular, naqueles 
casos nos que sexa preciso facer alteracións 
do uso ou a modificación ou instalación dunha 
nova estrutura ou infraestrutura, ben seguro 
que será necesario obter as preceptivas 
autorizacións, sexan por parte do Concello ou 
dalgún organismo con competencias 
sectoriais. 

4.6. Expansión

Na maioría dos casos a conformación da base 
territorial é un proceso longo. A persoa nova 
entrante irá accedendo a terras de forma 
paulatina. Por ese motivo, o razoable é prever 
que, logo da fase de instalación na que o 
obxectivo é acadar a superficie necesaria para 
comezar, sexa necesario continuar 
aumentando a superficie da explotación. 

Na fase de expansión, a implicación por parte 
da entidade no apoio no acceso ás terras 
tamén pode abordarse con intensidades 
diferentes, aínda que nesta etapa cabe pensar 
que a persoa nova entrante xa teña gañado 
autonomía para acometer esta tarefa.

Porén, o interese no apoio por parte da 
entidade pode estar en levar a cabo accións de 
mellora da estrutura da base territorial, 
explorando a posibilidade de aplicación de 
instrumentos de re-organización e 
mobilización de terras, como os xa abordados 
no apartado 4.2.3.2.2 de Proxectos de 
mobilización de terras no territorio.

A normativa é abondosa e ás veces o 
coñecemento dela é labiríntico e non só 
cando se trata da construción ou 
rehabilitación de edificacións: actuacións 
como arroteamentos, talas e podas, 
construción de socalcos ou instalación 
de peches gandeiros poden requirir de 
licenza ou autorización previa. 


